
Dengan YNama Allah Yang Waha Pengasih
lagi Maha Penyayang



Prakata

Pengajian subjek akidah Islam terbahagi kepada
dua aspek. Pertama: pengajian akidah Islam yang suci
seperti yang terkandung dalam dua sumber wahyu
sahih iaitu al-Quran dan al-Sunah, dan akidah suci
ini kekal terpelihara hingga ke akhir zaman. Kedua:
pengajian akidah pegangan umat Islam yang tidak

mustahil boleh berbeza daripada akidah Islam yang
suci itu. Sejarah telah membuktikan bahawa akidah
umat Islam telah terdedah kepada pelbagai unsur
pencemaran dan penyelewengan yang akhirnya telah
memecah belahkan umat ini kepada aliran pemikiran
yang pelbagai dalam akidah mereka.

Riwayat hadis yang sahih juga telah mengkhabar-
kan akan fenomena perpecahan umat ini kepada
banyak golongan dan mengkhabarkan juga bahawa
hanya satu sahaja daripada golongan ini yang akan
kekal berada di atas ajaran Islam yang suci—justeru
dijanjikan selamat. Golongan ini dikenali sebagai Ahli
Sunah wal Jama’ah yang ciri utamanya ialah pegan-
gan teguhnya pada akidah al-Quran dan al-Sunah,
berpandukan pemahaman al-Salaf al-Soleh.

Mencari akidah yang hak dan berpegang teguh
kepadanya adalah fardu ‘ain atas setiap individu
muslim kerana akidah atau iman adalah asas agama
Islam. Akidah bersifat individu. la berada dalam hati
masing-masing dan tiada siapa yang boleh menumpang
akidah orang lain, walaupun orang yang sangat dikasihi
seperti ibu bapa, anak, suami atau isteri.

Umat Islam di negara ini tidak terkecuali daripada
tuntutan menilai semula akidah mereka dan mengem-
balikannya—jika perlu— kepada akidah al-Quran dan
al-Sunah yang suci sepertimana pegangan al-Salaf
al-Soleh. Saranan ini dibuat berdasarkan realiti yang
tidak dapat dinafikan bahawa akidah pegangan majoriti
mereka ternyata telah menjadi bercampur baur antara
hak dan batil, tauhid dan syirik. Umat Islam dalam
masyarakat ini mengerjakan ibadat dan melaksan-
akana suruhan Allah i:. Akan tetapi, kepercayaan serta
amalan syirik masih berleluasa di kalangan mereka
sehingga kelihatan seakan tidak terbendung. Padahal
Islam adalah agama yang berteraskan tauhid suci yang
mustahil sama sekali berhimpun dengan syirik.

Islam telah bertapak dan diwariskan turun temurun
di daerah Nusantara lebih sepuluh abad. Sepanjang
jangka masa itu hingga kini, Islam sentiasa berada
dalam keadaan harmoni dan bertoleransi terhadap
kepercayaan asli penduduk tempatan yang merupa-
kan sinkretisme antara animisme (kepercayaan kepada
kewujudan kuasa semula jadi dan amalan menyem-
bah roh nenek moyang) dengan agama Hindu-Budha
(berteraskan pemujaan pelbagai dewa) yang tiba di
Nusantara sebelum Islam. Sejak kedatangan Islam,
tauhid dan syirik telah saling berkompromi dalam

akidah dan amalan masyarakat Nusantara dan keran-
cuan ini telah diwariskan turun temurun hingga kini.
Seorang muslim dalam masyarakat ini mengerja-
kan solat lima waktu sehari semalam dan berpuasa
di bulan Ramadan, lillahi ta‘ala. Akan tetapi, apabila
masuk ke hutan dia memohon perlindungan daripada
gangguan dan kemudaratan dari roh nenek moyang
dengan menyeru: "Tabik nenek tabik datuk, anak
cucu tumpang lalu!” Wanita dalam nifas yang dihar-
amkan daripada menunaikan solat, dicucuk sanggul-
nya dengan paku besi untuk melindunginya daripada
gangguan makhluk halus. Ramai yang lain mendapat-
kan khidmat bomoh dan pawang untuk memperolehi
hajat atau perlindungan tertentu. Tidak termasuk yang
masih memakai tangkal di badan, menanam sesuatu di
penjuru-penjuru rumah demi tujuan perlindungan dan
banyak lagi. Tauhid dan syirik yang bersifat saling berl-
awanan, seolah-olah boleh berhimpun dalam satu jiwa
seseorang yang meyakini dirinya muslim tulin kerana
mengerjakan perintah-perintah Allah .

Secara perbandingan, tauhid yang suci yang
diwahyukan ke atas Rasulullah # telah berjaya
membasmi syirik di tanah Arab sehingga ke akar
umbinya. Syirik tidak mungkin berhimpun bersama
tauhid dalam pegangan seseorang. Apabila ada

syirik, tauhid akan terbatal secara automatik. Hakikat
ini secara langsung memberi penjelasan terhadap
fenomena yang berlaku di Nusantara dan mungkin juga
di tempat-tempat lain di mana Islam telah tersebar.
Bahawa Islam yang dibawa ke Nusantara bukanlah
dalam bentuk atau wajahnya yang asli dengan tauhid-
nya yang suci, tetapi dengan wajah dan tauhid yang
telah tercemar. Hanya tauhid yang tercemar berpotensi
untuk digabung dan dikompromikan dengan syirik.

Sejak beberapa dekad mutakhir ini, telah muncul di
kalangan masyarakat Nusantara seruan untuk kembali
kepada ajaran asli al-Quran dan al-Sunah; demi
menegakkan tauhid yang suci dan membanteras syirik
hingga ke akar umbi. Dengan aliran pegangan warisan
tradisi yang merupakan sinkretisme antara hak dan
batil; tauhid dan syirik yang telah lama menguasai
pemikiran penduduk tempatan, maka tidak hairan-
lah seruan itu berhadapan tentangan yang keras dan
usaha murni itu ibarat menongkah arus yang deras.
Masyarakat yang mencampuri antara hak batil dan
perkara ini lama sebati dalam jiwa mereka, lalu menjadi
darah daging mereka pasti mendapati kesukaran
untuk menerima perubahan yang menuntut mereka
menyisihkan sepenuhnya kebatilan itu.

Beginilah ringkasan gambaran realiti akidah umat
Islam pada hari ini yang masih ramai tidak menyedarinya.
Sesiapa jua yang terperangkap dalam pertembungan ini
seharusnya merasa cemas sekiranya belum melakukan
sesuatu untuk melepaskan diri daripada belenggu konflik
ini. Tindakan pertama yang harus dilakukan ialah mencari
kepastian terhadap pegangannya, hak yang mana harus
diperkukuhkan dan batil yang mana harus dikikis,
berpandukan petunjuk al-Quran dan al-Sunah yang sahih
dengan setulus keikhlasan, meletakkan keredaan Allah
i sebagai matlamat yang pertama dan terakhir.

Buku kecil ini diharap akan menjadi siri permu-
laan usaha dalam menyingkap kebatilan tebal yang
telah lama melitupi akidah umat Islam di Nusantara,
khususnya Malaysia. Kebatilan harus ‘disiat’ satu
persatu sehinggalah hak benar-benar terserlah. Ibarat
menuang susu ke dalam cawan yang dipenuhi kopi:
sekiranya kopi itu tidak dibuang dan cawan tidak
dibersihkan, amat sukar untuk mendapatkan susu yang
bersih dalam cawan itu. Begitu juga, selagi kebatilan
tidak diperjelaskan dan dikikis, mustahil hak akan
dapat diperolehi.

Mudah-mudahan pendekatan ini dapat memberi
panduan bagi mereka yang berhasrat mengembali-
kan pegangannya pada ajaran al-Quran dan al-Sunah
yang suci: pertama dalam akidahnya, seterusnya dalam
ibadatnya.

Semoga Allah mengurniakan taufik-Nya kepada
yang tulus mencari keredaan-Nya.

Ummu Muhammad

16 September 2021

Tentang Penulis

Ustazah Umm Muhammad (nama pena) ialah
seorang pendidik, penulis dan penceramah yang
bergiat aktif dalam lapangan dakwah di Malaysia
sejak beliau menamatkan pengajiannya dari Universiti
Ummul Qura yang masyhur di Kota Suci Mekah.

Ustazah Umm Muhammad berharap para pembaca
dapat membaca buku ini dengan hati yang lapang
dan minda yang terbuka; bersedia menerima kebe-
naran walaupun sangat pahit, juga membuang keba-
tilan walaupun sudah sebati dengan darah daging.
Tiada yang lebih penting bagi seorang hamba kecuali
mendapat petunjuk untuk berada di atas jalan Allah
% yang lurus—siratullah al-mustagim—iaitu jalan
al-Quran dan al-Sunah, satu-satunya jalan yang bakal
membawanya ke pintu syurga, dengan izin Allah &.

